
1/3

NAMMINERSORNERULLUTIK OQARTUSSAT   GRØNLANDS HJEMMESTYRE 

Kultureqarnermut, Ilinniartitaanermut, Ilisimatusarnermut Ilageeqarnermullu Naalakkersuisoq
Landsstyremedlemmet for Kultur, Uddannelse, Forskning og Kirke

Inatsisartunut ilaasortaq Palle Christiansen 
  
 

§ 36, imm. 1 malillugu assammik arsarluni VM-rnermi ilassinninnermi anin-
gaasartuutit pillugit apeqqummut akissut.

Inatsisartut suleriaasianni § 36, imm. 1 naapertorlugu novembarip 21-iani 2008-mi 
Naalakkersuisunut imatut apeqquteqarputit  assammik arsarluni VM-rnermi Kultu-
reqarnermut,  Ilinniartitaanermut, Ilisimatusarnermut Ilageeqarnermullu Naalakker-
suisup ilassinninnermut aningaasartuutai pillugit.

”Tysklandimi VM-rnerup nalaani neriniartarfinni aningaasartuutaasimasut uppernar-
saataanni atip najuussimanngitsup allattorsimaneranut suna peqqutaava?

AG-ip suliamut tunngatillugu avoqqaarliuteqarluni apeqqutaanut Kultureqarnermut, 
Ilinniartitaanermut,  Ilisimatusarnermut  Ilageeqarnermullu  Naalakkersuisup 
akerusussimannginneranut suna peqqutaava?

Kultureqarnermut,  Ilinniartitaanermut,  Ilisimatusarnermut  Ilageeqarnermullu  Naa-
lakkersuisup  ilissinninnermut  aningaasartuutini  allani  torinngitsoqarnera  ilisiman-
erlugu?

Kultureqarnermut,  Ilinniartitaanermut,  Ilisimatusarnermut  Ilageeqarnermullu  Naa-
lakkersuisoq  piareersimanerluni  ilassinninnermut  atorneqartartup  kontop  Inatsis-
artut Kukkunersiuisarnermut Ataatsimiititaliaanit  misissorneqarnissaanut,  taamaa-
silluni  eqqunngitsuliortoqarsimasinnaanera  piaarnerpaamik  qulaajaaffigineqarsin-
naaniassammat?”

Tysklandimi VM-rnermi ilassinninnermi peqataasut
A/G marlunngornermi novembarip 18-iani 2008-imi saqqaliullugu allaaserivaa  tuk-
kunerarlunga.  Aviisip  atuartartunut  pasilliutigaa akileraartartut  aningaasaataannik 
piisaartunga.

Ilumoorpoq angutit assammik arsarlutik VM-rneranni 2007-ip aallartinnerani Kalaal-
lit Nunaanni Timersoqatigiit Kattuffiata (GIF-ip) qaaqqusaatut peqataagama. Anga-
lanermi Kalaallit Nunaata nammineerluni OL-mi VM-imilu naalagaaffittut peqataa-
salernissaanut apeqqut oqaluuserineqarpoq. VM-rnerup nalaani peqataasunut 12-
inut oqaatigineqartunut ilasseqatigiinnermi ilassinnippunga.

Maannakkumut ileqquuvoq timersorneq pillugu naalakkersuisunut ilaasortap timer-
sornermi aaqqissuussinernut anginerusunut peqataanissaanik qaaqqusaasarnera, 

tassani timersoqatigiit kattuffii aammalu timersortartut assigiinngitsutigut naapeqati-
giittarmata.  Taamatut aaqqissuussinernut  peqataasarneq timersornerup tungaati-
gut nunatta isigineqarneranut pingaaruteqarpoq, ingammik nunarput unammiartor-
titseqataatillugu. 

Naalakkersuisoqarfiup maannakkumut timersornermut akisussaasup qinikkap nu-
nani  allani  suleqatiminik,  kattuffilerisunik  aammalu  minnerunngitsumik  timer-
sortartunik  naapitaqartarnissaq  pingaaruteqartutut  nalilerpaa,  ingammik  Kalaallit 
Nunaat  peqataatitaqartillugu.  Taamatut  periuseq  siunissami  allanngortinneqaler-
saanngilaq.

Allaaserisami siuliani oqaatigineqartumi peqataasut ilaat ilassinninnermi qaaqqus-
aasimannginnerminik  ilerasuuteqartoq  atuarneqarsinnaavoq,  taamaattoq  aaqqis-
suussinermi peqataasimanani oqanngilaq. Uparuartuinnarpaa ilassinninnermi peri-
useq.

Qisuariarsimannginnermut peqqutaasoq
A/G-ip nassuiaaqqusilluni saaffiginnissutaanut qisuariaateqarpunga, tassanilu avii-
simut nassuiaatigalugu aningaasartuutaasimasut marluk sammineqartut uannut at-
tumassuteqanngitsut.

Aviisip pisimasut marluk allaaserivai Kastrup Lufthavnimi aningaasartuutigineqarsi-
masut katillugit 3.382 kr.-inik aningaasartaqartut.

Kultureqarnermut,  Ilinniartitaanermut,  Ilisimatusarnermut  Ilageeqarnermullu  Naa-
lakkersuisoqarfik Inuussutissarsiornermut Suliffeqarnermullu Naalakkersuisoqarfik 
peqatigalugu  ataatsimut  naatsorsuuseriveqarpoq,  tassanilu  aningaasartuutaasi-
masut takussutissaat ajuusaarnaqisumik paarlaassuunneqarsimammata. Aningaa-
sartuutit malittarisassat naapertorlugit eqqortumik inissinneqarsimapput, aammalu 
aningaasartuutit taakku marluk Inuussutissarsiornermut Suliffeqarnermullu Naalak-
kersuisoqarfiup ataaniillutik.

Kukkuneq pisimavoq A/G-ip kontot aningaasartuuteqarfiusut nalunaarsorsimaffiat, 
naalakkersuisoqarfiit aningaasartuutaasa ilaannik takutitsisoq, eqqunngitsumik nali-
lerneqarmat.

Taamatut  ajuusaarnartumik  suliap  saqqummiunneqarnera  A/G-mut  naqqiutigi-
neqarpoq,  kisianni  ajoraluartumik  maannamut  kukkusumik  allaaserisaqarneq 
naqqinneqanngilaq, naak iluarseqquneqareeraluartoq.

Ilassinnittarnermut malittarisassat najoqqutarineqartariaqartut
Ilassinninnermi,  angalanermi  najugaqarnermilu  aningaasartuuteqarnermi  Naalak-
kersuisut ilassinninnermut, angalanermut allanullu il.il. aningaasartuutit pillugit kaa-
jallaasitaat 14. december 2005-imeersoq najoqqutarineqartarpoq.

Naalakkersuisut  ilaasortaannaat  2007-imi  katillugit  487.000 kr.-inik  ilassinninner-
mut, angalanermut najugaqarnermullu aningaasartuuteqarnissaminnut katillugit si-
naakkutissatut aningaasaliiffigineqarput.
2007-imi  katillugit  449.843,92  kr.-inik  ilassinninnermut,  angalanermut  najugaqar-
nermullu  aningaasartuuteqarpunga.  Taakkunannga 68.165,80 kr.-it  ilassinninner-
mut  (nerisaqartitsinermut,  tunissutinut  aammalu aningaasartuutinut  allanut)  ator-
neqarput. Ilassinninnermut, angalanermut najugaqarnermullu aningaasartuutissatut 
sinaakkusiunneqartut taamaasillutik tamakkiisumik atunngilakka.

Kultureqarnermut,  Ilinniartitaanermut,  Ilisimatusarnermut  Ilageeqarnermullu  Naa-
lakkersuisoqarfiup kukkunersiorneqarnissaa
Ilassinninnermi,  angalanermi  najugaqarnermilu  aningaasartuuteqarnermi  Naalak-
kersuisut ilassinninnermut, angalanermut allanullu il.il. aningaasartuutit pillugit kaa-
jallaasitaat 14. december 2005-imeersoq najoqqutarineqartarpoq.

Namminersornerullutik Oqartussat 2007-imut ukiumoortumik naatsorsuutit  kukku-
nersiorneqarneranni Naalakkersuisoqarfiup ilassinninnermut kontoanut uparuaatis-
saqartoqanngilaq paasissutissanillu sukumiinerusumik tunniussisoqarnani. Naalak-
kersuisunut  ilaasortat  ataasiakkaat  kaajallaasitami  siuliani  taaneqartumi  malitta-
risassat malillugit ilassinninnermut aningaasartuutiminnut akisussaapput.

Namminersornerullutik Oqartussani malittarisassat najoqqutassallu atuuttut tamar-
mik malillugit Naalakkersuisoqarfik ingerlavoq. Kukkunersiuisarnermut suliffeqarfi-
ullu iluani nakkutilliisarneq aamma eqqarsaatigalugu.

Kukkunersiuisut Naalakkersuisoqarfiup nalunaarsuisarnermut systemii,  suleriaasii 
aammalu suliffeqarfiup iluani nakkutilleeriaasii illersorneqarsinnaasumik ingerlaner-
sut nalilertarpaat,  aammalu naatsorsuusiornermi nalunaarsuinerit  eqqortut,  tatigi-
nartut aammalu piffissaq eqqorlugu naatsorsuutitigut nalunaarsuutit toqqammavi-
galugit.

Ikinngutinnersumik inuulluaqqusillunga

Tommy Marø

